ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ ՕՐԵՆՔՈՒՄ ՎԵՐԱԲԱՇԽՈԻՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 28-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը. 
[bookmark: _Hlk164792927]«Հայաստանի Հանրապետության 2025 թվականի պետական բյուջեի մասին օրենքում վերաբաշխում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծով (այսուհետ` Նախագիծ) առաջարկվում է արգանդի պարանոցի քաղցկեղի վաղ հայտնաբերման սքրինինգային հետազոտությունները մարդու պապիլոմավիրուսի (այսուհետ՝ ՄՊՎ) թեստերի միջոցով ԱԱՊ ծառայություններ մատուցող բժշկական կազմակերպություններում իրականացնելու նպատակով ծրագրային վերաբաշխում իրականացնել և գնման պայմանագրով ձեռք բերված թեստերի գումարը ԱԱՊ միջոցառումից 234,960.0 մլն դրամ։
Դեռևս ՀՀ կառավարության 2024 թվականի դեկտեմբերի 19-ին թիվ 2045-Ն որոշմամբ փոփոխություն և լրացում է իրականացվել ՀՀ կառավարության 2021 թվականի նոյեմբերի 18-ի թիվ 1902-Լ որոշման  մեջ, համաձայն որի նախատեսվել է  կանանց ընդգրկվածությունն արգանդի պարանոցի քաղցկեղի հետազոտություններում իրականացնել մարդու պապիլոմավիրուսի (ՄՊՎ) տեստավորման մեթոդով։  Որոշումն ընդունվել է, որի հիման վրա մրցութային կարգով գնման ընթացակարգով ձեռք են բերվել մարդու պապիլոմավիրուսի (ՄՊՎ) թեստերը։ Թեստերի համար նախատեսված պայմանագրային գումարի առկայության դեպքում մատակարար ընկերությունը պարտվորվել է մատակարարել դրանք մինչև 30 օրվա ընթացքում, որից հետո ԱՆ կողմից կկատարվի թեստերի բաշխում Առողջության առաջնային պահպանման ծառայություններ մատուցող բժշկական կազմակրպությունների միջև։ «ՌՈՇ» ընկերության ՄՊՎ թեստերը ճանաչված են Առողջության Համաշխարհային Կազմակերպության կողմից և համարվում են աշխարհում լավագույնը, հնարավորություն կտան վաղ փուլում ոչ միայն որոշել ռիսկը, այլ գնահատել դրա քաղցկեղածին լինելը՝ ըստ դրա գենոտիպերի։ Դրանք նաև արտադրված են ինքնաթեստավորման մեթոդով, ինչը հնարավորություն է տալիս կանանց՝ առանց արտաքին միջամտության, ինքնաթեստավորվել, ինչը զգալիորեն կբարելավվի դիմելիության ցուցանիշը։ Նշված թեստավորման մեթոդը համարվում է «ոսկե ստանդարտ» արգանդի պարանոցի քաղցկեղի վաղ հայտնաբերման համար, հանդիսանում է Հայաստանի ազգային սքրինինգային ծրագրի կարևոր բաղադրիչ և նախատեսված է առողջության համապարփակ ապահովագրության ծառայությունների փաթեթում բոլոր ապահովագրվածների համար։ Արգանդի չարորակ ներագոյացությունները իրենց տարածվածությամբ 2–րդն են կանանց չարորակ նորագոյացությունների շարքում (տարեկան 700–ից ավելի դեպք) և դրա վաղ փուլում ախտորոշումը և համապատասխան բուժումը ապահովում է հիվանդության բուժում, ապրելիության ցուցանիշի բարելավում, հաշմանդամության բացառում և կյանքի որակի բարձրացում։ 
Նախագծով նախատեսվում է կատարել վերաբաշխում՝ ՀՀ առողջապահության նախարարության 1099 ծրագրի 11001 «Առողջության առաջնային պահպանման բժշկական օգնության ծառայություններ» միջոցառումից 234,960.0 մլն ՀՀ դրամն ուղղել 1188 ծրագրի 12002 «Մարդու պապիլոմա-վիրուսի թեստերի տրամադրում ամբուլատոր-պոլիկլինիկական բուժօգնություն իրականացնող բժշկական կազմակերպություններին» միջոցառմանը հատկացնելու նպատակով:
Վերաբաշխման համար հիմք է ընդունվել 1099 ծրագրի 11001 «Առողջության առաջնային պահպանման բժշկական օգնության ծառայություններ» միջոցառման 2025 թվականի 8 ամիսների փաստացի կատարված աշխատանքների հիման վրա կանխատեսվող տարեկան կատարողականի արդյունքում ակնկալվող տնտեսումը։
2. Ակնկալվող արդյունքը․
Կառավարության որոշմամբ առաջարկվող նախագծի նպատակը կանանց արգանդի պարանոցի քաղցկեղի հետազոտություններն իրականացնելու համար ձեռք կբերվի 4699.2 ՀՀ դրամ արժեքով, 50 000 հատ ՄՊՎ թեստեր՝ պայմանագրի դիմաց կատարելով 234,960.0 հազար ՀՀ դրամ վճարում։ Թեստերը կմատակարարվեն և կբաշխվեն ԱԱՊ ծառայություններ մատուցող բժշկական կազմակերպություններին։
3. Իրավական ակտի նախագիծը մշակող պատասխանատու մարմինը.
Նախագիծը մշակվել է Հայաստանի Հանրապետության առողջապահության նախարարության պետական առողջապահական գործակալության աշխատակիցների կողմից։
4.  Պետական բյուջեի եկամուտներում և ծախսերում սպասվելիք փոփոխությունների մասին. 
	Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի մասով ավելացում կամ նվազեցում չի նախատեսվում:
5.  ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության կառավարության 2024 թվականի դեկտեմբերի 27-ի «Հայաստանի Հանրապետության 2025 թվականի պետական բյուջեի կատարումն ապահովող միջոցառումների մասին» N 2060-Ն որոշումը:
6.  Կապը  ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ ծրագիր, ոլորտային և /կամ այլ ռազմավարություններ.
Նախագիծը բխում է ՀՀ կառավարության 2021 թվականի նոյեմբերի 18-ի թիվ 1902-Լ որոշման թիվ 1 հավելվածի Առողջապահության բաժնի  «5. Առավել տարածված ոչ վարակիչ հիվանդությունների կանխարգելում և վաղ հայտնաբերում»  բաժնի «5.3 կետից՝ կանանց ընդգրկվածությունն արգանդի պարանոցի քաղցկեղի հետազոտություններում` ՄՊՎ թեստավորմամբ» հետազոտություններում ընդգրկվածության ընդլայնում միջոցառման ռազմավարությունից։
